
Gullveig – Heiður – Völuspá 

Endursögn VHB úr Völuspá 

Gullveig er drottning, æðstagyðja Vananna. Hún er einnig kölluð Heiður, eins og svo margar aðrar völvur, og sem slík hafði hún farið víða um landið með seið sinn, til að spá fyrir þjóðinni sem síðar sveik hana. Hún kemur í höll Óðins, ef til vill ætlar hún að kenna honum seiðinn sem hann svo fýsir að kunna. En Ásum stendur ógn af henni,  varna henni útgöngu með því að beina geirum sínum að henni. Þeir brenna hana, en eins og fyrir galdra rís hún upp aftur og aftur, endurborin. Þrátt fyrir margar ítrekaðar tilraunir Ásanna til að útrýma Gullveigu, lifir hún enn, en árásin verður kveikjan að fyrsta stríðinu milli Ása og Vana. 

	Það man hún fólkvíg

fyrst í heimi, 


er Gullveigu

geirum studdu,

og í höllu Hárs

hana brenndu;

þrisvar brenndu,

þrisvar borna,

oft, ósjaldan,

þó hún enn lifir.                 

                   Völuspá, 21, vísa
	Heiði hana hétu


hvars til húsa kom

völu velspá

vitti hún ganda

seið hún kunni

seið hún leikin,

æ var hún angan

illrar þjóðar.

         Völuspá 22. vísa, Konungsbók


Heiður/Gullveig, sú sem segir söguna í Völuspá, greinir hér frá því hvernig það kom til. Óðinn kom til hennar og spurði hana frétta. Hann hafði misst minnið, týnt fortíð sinni, gefið auga sitt og misst sjónina, týnt framtíðarsýn sinni. Hann kemur til völvunnar þar sem hún situr úti. Hann lítur í augu hennar og krefur hana sagna. Hann greiðir henni hringa og men fyrir spána. Og hún segir frá….

	Ein sat hún úti,

 þá er hinn aldni kom 

yggjungur ása


ok í augu leit.


Hvers fregnið mig? 

 Hví freistið mín?

.


	Allt veit ek Óðinn 

hvar þú auga falt

í inum mæra 

Mímisbrunni 

Drekkur mjöð Mímir

morgin hverjan

af veði Valföðurs.

Vituð ér enn  - eða hvat?


	Valdi henni Herföðr 

hringa ok men

fékk spjöll spaklig

ok spá ganda

sá hún vítt ok of vítt

of veröld hverja.                  

            Völuspá, 28. og 29. visa


Öðru sinni vekur Óðinn völvu úr djúpum svefni, til að fregna þýðingar drauma Baldurs. Sú reynist Angurboða móðir Heljar, en eins Heiður  í Völuspá, lætur hún undan kröfu hans og segir allt sem hún veit.  Það virðist skylda völvunnar að aðstoða Óðinn við að muna og hún rís endurtekið að skipun hans. 

	Var ek snivin snævi

ok slegin regni

 ok drivin döggu, 

dauð var ek lengi.   

      Baldurs draumar, 5. vísa

	Nauður sagðag

nú mun ég þegja

(endurtekin orð völvunnar)
	Þegj-at-tu völva

þig  vil ég fregna

uns alkunna

vil eg enn vita

(endurtekin skipun Óðins)



Völvan hið innra og ytra, undirheimavitundin í okkur rís aftur og aftur. 

Heiður

Nafnið Heiður kemur víða við í sögum af völvum. Ein þekktasta sagan er úr Örvar-Odds sögu (Fornaldarsögur Norðurlanda) og segir frá farandvölvu í Noregi, sem ferðaðist um með raddlið fimmtán ungra kvenna og fimmtán ungra karla. Þegar hún kom á bæi framdi hún náttfararseið, með því að raddliðið sló um hana hring, söng seiðinn og hún mundi og sá. Daginn eftir tók hún á móti öllum á bænum og spáði í framtíð hvers og eins. Þannig sá hún m.a. framtíð Örvar Odds, sem var andvígur völvunni og hafði falið sig fyrir henni. Hann var þá ungur maður og trúði á mátt sinn og megin, en ekki galdrakvennahjal. Hún sér hann undir feldi og ávarpar hann. Hann hótar að berja hana, en hún hunsar hótanir og þylur spánna. Þá ræðst hann að henni og ber hana í andlitið með kylfu, svo blóð stekkur úr nösum. Heiður bregst illa við:  

“Takið föt mín” sagði völva, “ok ek vil fara á burt heðan, því at þess hefi ek hvergi komit fyrr, at menn hafi barit á mér. Eigi skaltu þat gera” sagði Ingjaldur, “því at bætr liggja til alls, ok skaltu hér vera þrjár nætr ok þiggja góðar gjafir”. Hún þá gjafirnar, en burt fór hún af veislunni. (Örvar Odds Saga, 2.kafli)

Þetta er ekki einsdæmi í sögunum, í Vatnsdælasögu er sagt frá samískri völvu sem fær sams konar hótanir frá ungum manni, en sú sleppur þó við barsmíðarnar. 

___

Gullveig – Heiður karlveldis bókmenntanna

Þegar konungur bókmenntanna, Sigurður Nordal, tók að túlka Völuspá og reyndi að skilja upphaf stríðsaldar, fannst honum líklegast að Gullveig eins og Eva forðum ætti þar sökina alla. Hann var undir áhrifum frá Müllenhoff og fleiri bókmenntarisum 19. aldar og festi í sessi þá skilgreiningu að Gullveig væri “persónugervingur gullsins (veig = kraftur), máttur gullsins í konulíki, og að Heiður/Gullveig komi til að æsa óánægju, ágirni og ófrið með Ásum. Sænska fræðikonan 
Britt-Mari Näsström (Freyja – the Great Goddess of the North, 1995) ályktar á sömu leið löngu síðar og segir að Gullveig þýði “þyrst í gull, drukkinn af gulli” og bætir um betur og ákveður að hún noti seið og alls kyns illsku og takist þannig einhvern veginn að spilla siðferði Ásanna ([She uses] seiður and all kinds of evil; and somehow she seems to demoralise them). Í sama knérunn hafa höggvið ekki ómerkari spekingar en 
Hermann Pálsson, 1996; Ólafur Briem, 1968; Simek, 1993; Crossley Holland, 1980. 

Þarna er Evu-kenningin holdi klædd, hjá fræðimönnum og –konum, sem þó ættu að hafa haft möguleika á að fá fornari og heiðnari sýn á kvenleikann og veruleikann. Af þessu sést hversu lúmsk trúar- og menningaráhrif hvers tíma eru, og hvernig þau móta sýn okkar ómeðvitað. Það sama gerist í umhverfi okkar hverrar og einnar og innra með okkur. Við tökum á okkur ábyrgð og sekt gagnvart því vonda sem gerist í lífi okkar. Ábyrgðin getur verið góð, að svo miklu leyti sem hún kallar á aðgerðir til úrbóta, en sektin er vond, því hún lamar og beinist sem árás inn á við. Við verðum að ná í Gullveigarkraftinn, innri styrkinn og minni og sjón Heiðar. Muna óhræddar hverjar við erum, hvaðan við komum og hvert við viljum stefna. Hvernig sem við erum brenndar og geirum studdar, oft og ósjaldan, náum við að verða endurbornar og lifum af til að kenna börnum framtíðar. Hugsanlega erum við í hlutverki Heiðar/Angurboðu/völvunnar sem man og sér og ber skylda til að tala. Þess vegna er þöggun kvenna ekki bara okkar vandi, heldur ógn við heim kvenna og karla.

